
Ni karosabasɔgɔsɔgɔ bɛ den na, o bɛ lɔn cogo di ?

Ni karosabasɔgɔsɔgɔ bɛ den na, sɔgɔsɔgɔ bɛ to ka wuri a fɛ sɔn. A ta sɔgɔsɔgɔ 
ka teli, a bɛ tugutugu ɲɔgɔn na. Ni a bɛ sɔgɔsɔgɔ tuma min na, a tɛ se nɛnɛkiri.

Ni sɔgɔsɔgɔ banna, ni den b’a fɛ ka nɛnɛkiri, nɛnɛkiri bɛ gbɛlɛya a fɛ. A 
nɛnɛkiritɔ bɛ mankan bɔ i ko dondo kasikan bɛ laban ni kan min ye. Ni sɔgɔsɔgɔ 
banna, a bɛ se ka fɔɔnɔ. A ɲadenw bɛ wulen, a ɲakuruw bɛ funun.

Karosabasɔgɔsɔgɔ damina ra, den bɛ se ka sɔgɔsɔgɔ siɲaga tan ka se fɔ siɲaga 
mugan ma tere kɔnɔ. Ni bana mɛnna dɔɔni, dɔ bɛ  bɔ den ta sɔgɔsɔgɔko da ra tere 
kɔnɔ, nka o tɛ bana bannin ye, sabu den ta sɔgɔsɔgɔ belen bɛ wagati kɛ a ra o kɔ fɛ. 
Karosabasɔgɔsɔgɔ bɛ se ka den mina kabini a worotuma, ka taga se fɔ a san wɔɔrɔ 
ma.

Yala karosabasɔgɔsɔgɔ ye banajugu ye wa?
Karosabasɔgɔsɔgɔ ye banajugu le ye. A ka jugu denɲɛnin le ma kosɛbɛ. Den 

sɔgɔsɔgɔtɔ, a nɛnɛkiri bɛ se ka lɔ. Ni o kɛra, a bɛ se ka sa. Ni karosabasɔgɔsɔgɔ bɛ den
na, a bɛ fɔɔnɔ, a bɛ sɛgɛn, a bɛ fasa, a bɛ suma.

Yala karosabasɔgɔsɔgɔ bɛ se ka yɛlɛma den wɛrɛ fɛ?
 
Den karosabasɔgɔsɔgɔtɔ bɛ se k’a ta karosabasɔgɔsɔgɔ yɛlɛma denkɛnɛbagatɔ dɔ fɛ 
joona. O bɛ kɛ sɔgɔsɔgɔ ani fɔɔnɔ le fɛ. Ni karosabasɔgɔsɔgɔ bɛ den dɔ ra lu kɔnɔ, den
tɔw bɛ se ka bana sɔrɔ o fɛ.

Ni karosabasɔgɔsɔgɔ ka den mina, denba ka kan ka mun le kɛ?
Denbatigiw, karosabasɔgɔsɔgɔ ye banajugu le ye!
Ni karosabasɔgɔsɔgɔ ka aw ta den mina dɔrɔn, aw ye taga ni a ye dɔkɔtɔrɔso 

ra, k’a flakɛ; sabu ni karosabasɔgɔsɔgɔ flakɛra a daminatuma na, sɔgɔsɔgɔ bɛ se ka 
ban tere dama kɔnɔ. Nka ni aw ma taga ni den ye dɔkɔtɔrɔso ra joona, hali ni a nana
flakɛ, o tuma na sɔgɔsɔgɔ kɔni bɛna nɔgɔya le dɔrɔn, fɔɔnɔ fana bɛ se ka lɔ.

Ni den bɛ fɔɔnɔna, denbatigi ka kan ka den kun suuru dugu ma, janko fɔɔnɔ ye
bɔ a ɲa ma, a kana taga a kun fɛ. Ni o kɛra a nɛnɛkiriko tɛ gbɛlɛya ten. 
Ni den sɔgɔsɔgɔra ka ban, aw ka kan ka ji ni domuni di a ma dɔɔni dɔɔni. Aw bɛ se 
ka bagaji di a ma, walama toseri, sabu o domuniw ka fiyɛn minkɛ, ni den ka o min a
tɛ fɔɔnɔ; o ra a tɛ fasa fana.

 
               
Karosababoloci bɛ se ka den lakisi karosabasɔgɔsɔgɔ ma. A bɛ kɛ den na k’a si to 
karo saba.

Yala an bɛ se ka den lakisi karosabasɔgɔsɔgɔ ma wa? 

       Ɔnhɔn, aw bɛ se ka den lakisi karosabasɔgɔsɔgɔ ma. Nka ɲa kelen min bɛ a ra, o
ye karosabasɔgɔsɔgɔ boloci le ye. Ni den si ka karo saba bɔ dɔrɔn, aw ka kan ka taga 
karosabasɔgɔsɔgɔ boloci kɛ a ra dɔkɔtɔrɔso ra. 

Ni karosabasɔgɔsɔgɔ ka den kelen mina lu kɔnɔ, walama dugu kɔnɔ, boloci ma
kɛ den o den na, o denbaw ka kan ka teliya ka taga ni o ta denw ye dɔkɔtɔrɔso ra, ka
o bolo ci. 

Karosabasɔgɔsɔgɔ ta bolocifla ni bolocifla wɛrɛw le ɲagamina ɲɔgɔn na; o flaw
ye tetanɔsi bolocifla ye, ani senfagabana bolocifla, ani difuteri bolocifla. O bolocifla 
naani ɲagaminin ɲɔgɔn na, an b’a fɔ o le ma ko tetirakɔku. Dɔw b’a fɔ ko 
karosababoloci, walama detekɔku poliyo.

Tetirakɔku, walama karosababoloci bɛ kɛ den na siɲaga saba, ka karo kelen 
bla o ni ɲɔgɔn cɛ.

Ni sanji kelen tɛmɛna boloci  sabanan kɔ, aw ye taga ni den ye dɔkɔtɔrɔso ra 
ka taga boloci wɛrɛ kɛ a ra kura ye. Ni o kɛra, den bɛ se ka kisi karosabasɔgɔsɔgɔ ma.

Ni karosabasɔgɔsɔgɔ boloci kɛra den na, a fari bɛ se ka gban dɔɔni boloci kɔ fɛ.
O tɛ kojugu ye, aw kana siran o ra. Asipirini hakɛya min bɛ bɛn a si hakɛya ma, aw 
ye o di a ma, a fari bɛ suma.

           

Ni sanji kelen tɛmɛna boloci sabanan kɔ, karosababoloci wɛrɛ bɛ kɛ den na kura ye.

Aw ye nin lamɛn kosɛbɛ :

Ni aw bɛ taga dɔkɔtɔrɔso ra, aw kana ɲina ka taga ni den ta karinɛ ye aw boro. Ni 
aw tagara karosabasɔgɔsɔgɔ boloci kɛ den na dɔkɔtɔrɔso ra, aw kana ɲina k’a fɔ 
dɔkɔtɔrɔw ye ko o y’a sɛbɛ karinɛ kɔnɔ.

 

Ni aw bɛ taga ni den ye dɔkɔtɔrɔso ra, aw kana ɲina karinɛ kɔ.

Karosabasɔgɔsɔgɔ boloci bɛ se ka kɛ den na yɔrɔ jumɛn?
Karosabasɔgɔsɔgɔ boloci bɛ kɛ 
dɔkɔtɔrɔso ra,
Pemi na, o bɛ musokɔnɔmanw ani denmisɛnw flɛ yɔrɔ min na,
Dɔkɔtɔrɔ bolocibaga minw bɛ yaalayaala jamana kɔnɔ, aw bɛ se ka taga olugu fɛ.

Kɔdiwari yan,  karosabasɔgɔsɔgɔ boloci bɛ kɛ gbansan.

          

Aw ye nin lamɛn kosɛbɛ
Karosabasɔgɔsɔgɔ boloci bɛ se ka aw den lakisi saya ma, ani ka kɛ sababu ye ka bana
bari, a kana jɛnsɛn aw ta luw kɔnɔ, walama aw ta duguw kɔnɔ.

